
Gitavali

గీతావలీ

ప్రథమం  నన్దోత్సవాది
శ్రీరాధాకృష్ణౌ  జయతః

౧
భైరవరాగేణ  గీయతే ।
పుత్రముదారమసూత  యశోదా ।
సమజని వల్లవతతిరతిమోదా  ॥ధ్రువమ్  ॥
కోఽప్యపనయతి వివిధముపహారమ్ ।
నృత్యతి కోఽపి జనో బహుబారమ్ ॥
కోఽపి మధురముపగాయతి గీతమ్ ।
వికిరతి కోఽపి సదధి నవనీతమ్ ॥
కోఽపి తనోతి మనోరథపూర్తిమ్ ।
పశ్యతి కోఽపి సనాతనమూర్తిమ్ ॥ ౧॥

౨
ఆసావరీ ।
విప్రవృన్దమభూదలఙ్కృతిగోధనైరపి    పూర్ణమ్  ।
గాయనాన్ అపి మద్విధాన్ వ్రజనాథ  తోషయతూర్ణమ్  ॥
సూనురద్భుతసున్దరోఽజని  నన్దరాజ  తవాయమ్ ।
దేహి గోష్ఠజనాయ  వాఞ్ఛితముత్సవోచితదాయమ్ ॥ధ్రువమ్  ॥
తావకాత్మజవీక్షణక్షణనన్ది మద్విధచిత్తమ్ ।
యన్న కైరపి  లబ్ధమర్థిభిరేతదిచ్ఛతి   విత్తమ్ ॥
శ్రీసనాతనచిత్తమానసకేలినీలమరాలే  ।

గీతావలీ

మాదృశాం రతిరత్ర తిష్ఠతు  సర్వదా తవ బాలే ॥౨॥

౩
వసన్తపఞ్చమీ
వసన్తరాగః
అభినవకుట్మలగుచ్ఛసముజ్జ్వలకుఞ్చితకున్తలభార  ।
ప్రణయిజనేరితవన్దనసహకృతచూర్ణితవనఘనసార    ॥
జయ జయ సున్దర  నన్దకుమార  ।
సౌరభసఙ్కటవృన్దావనవిహితవసన్తవిహార  ॥ధ్రువ  ॥
అధరవిరాజితమన్దతరస్మితలోభితనిజపరివార  ।
చటులదృగఞ్చలరచితరసోచ్చలరాధామదనవికార ॥
భువనవిమోహనమఞ్జులనర్తనగతివల్గితమణిహార   ।
నిజవల్లభజనసుహృత్సనాతనచిత్తవిహరదవతార  ॥ ౩॥

౪
దోలోత్సవః
వసన్తరాగః
కేలిరసమాధురీ తతిభిరతిమేదురీ

కృతనిఖిలబన్ధుపశుపాలమ్  ।
హృది విధృతచన్దనం  స్ఫురదరుణవన్దనం

దేహరుచినిర్జితతమాలమ్  ॥
సున్దరి  మాధవమవకలయాలమ్ ।

మిత్రకరలోలయా  రత్నమయదోలయా
చలితవపురతిచపలమాలమ్ ॥ధ్రువ  ॥

వ్రజహరిణలోచనా  రచితగోరోచనా
తిలకరుచిరుచిరతరభాలమ్ ।

స్మితజనితలోభయా వదనశశిశోభయా
విభ్రమితనవయువతిజాలమ్  ॥

నర్మమయపణ్డితం  పుష్పకులమణ్డితం

రమణమిహ వక్షసి విశాలమ్ ।
ప్రణతభయశాతనం  ప్రియమధి  సనాతనం

గోష్ఠజనమానసమరాలమ్  ॥ ౪॥

౫
ఆసావరీ
నిపతతి పరితో వన్దనపాలీ  ।
తం దోలయతి ముదా సుహృదాలీ ॥
విలసతి దోలోపరి వనమాలీ ।
తరలసరోరుహశిరసి యథాలీ ॥ధ్రువ  ॥
జనయతి గోపీజనకరతాలీ ।
కాపి పురో నృత్యతి పశుపాలీ ॥
అయమారణ్యకమణ్డనశాలీ  ।
జయతి సనాతనరసపరిపాలీ ॥ ౫॥

౬
ధనాశ్రీః
న కురు కదర్థనమత్ర  సరణ్యామ్ ।
మామవలోక్య సతీమశరణ్యామ్ ॥
చఞ్చల ముఞ్చ పటాఞ్చలభాగమ్ ।
కరవాణ్యధునా భాస్కరయాగమ్ ॥ధ్రువ  ॥
న రచయ గోకులవీర విలమ్బమ్ ।
విదధే విధుముఖ వినతికదమ్బమ్ ॥
రహసి బిభేమి విలోలదృగన్తమ్ ।
వీక్ష్య సనాతన దేవ భవన్తమ్ ॥౬॥

౭
సౌరష్ట్రీ

రాధే నిగద నిజం గదమూలమ్ ।
ఉదయతి తనుమను కిమితి తాపకులమనుకృతవికటకుకూలమ్ ॥ధ్రువ  ॥
ప్రచురపురన్దరగోపవినిన్దకకాన్తిపటలమనుకూలమ్    ।
క్షిపసి విదూరే మృదులం ముహురపి సమ్భృతమురసి దుకూలమ్ ॥
అభినన్దసి  న హి చన్ద్రరజోభరవాసితమపి  తామ్బూలమ్ ।
ఇదమపి వికిరసి వరచమ్పకకృతమనుపమదామ సచూలమ్ ॥
భజదనవస్థితిమఖిలపదే  సఖి సపది విడమ్బితతూలమ్ ।
కలితసనాతనకౌతుకమపి తవ హృదయం స్ఫురతి సశూలమ్ ॥ ౭॥

౮
సౌరష్ట్రీ
కుటిలం మామవలోక్య నవామ్బుజముపరి చుచుమ్బ స రఙ్గీ ।
తేన హఠాదహమభవం వేపథుమణ్డలసఞ్చలదఙ్గీ  ॥
భామిని పృచ్ఛ న వారం వారమ్ ।
హన్త విముహ్యతి వీక్ష్య మనో మమ వల్లవరాజకుమారమ్  ॥ధ్రువ  ॥
దాడిమలతికామను నిస్తలఫలనమితాం స దధే హస్తమ్ ।
తదనుభవాన్ మమ ధర్మోజ్జ్వలమపి  ధైర్యధనం  గతమస్తమ్ ॥
అదశదశోకలతాపల్లవమయమతనుసనాతననర్మా  ।
తదహమవేక్ష్య బభూవ చిరం బత విస్మృతకాయికకర్మా ॥౮॥

౯
ధనాశ్రీః
అనధిగతాకస్మికగదకారణమర్పితమన్త్రౌషధినికురమ్బమ్  ।
అవిరతరుదితవిలోహితలోచనమనుశోచతి తామఖిలకుటుమ్బమ్ ॥
దేవ హరే భవ కారుణ్యశాలీ ।
సా తవ నిశితకటాక్షశరాహతహృదయా జీవతి కృశతనూరాలీ ॥ధ్రువ  ॥
హృది వలదవిరలసఞ్జ్వరపటలీస్ఫుటదుజ్జ్వలమౌక్తికసముదాయా   ।
శీతలభూతలనిశ్చలతనురియమవసీదతి సంప్రతి  నిరుపాయా ॥

4 sanskritdocuments.org

గోష్ఠజనాభయసత్రమహావ్రతదీక్షిత    భవతో మాధవ బాలా ।
కథమర్హతి  తాం హన్త సనాతన విషమదశాం గుణవృన్దవిశాలా  ॥౯॥

౧౦
ఆసావరీ
హన్త న కిము మన్థరయసి  సన్తతమభిజల్పమ్ ।
దన్తరోచిరన్తరయతి సన్తమసమనల్పమ్ ॥
రాధే పథి ముఞ్చ భురి సమ్భ్రమమభిసారే ।
చారయ చరణామ్బురుహే ధీరం సుకుమారే ॥ధ్రువ  ॥
సన్తను ఘనవర్ణమతులకున్తలనిచయాన్తమ్  ।
ధ్వాన్తం తవ జీవతు నఖకాన్తిభిరభిశాన్తమ్ ॥
ససనాతనమానసాద్యయాన్తీ గతశఙ్కమ్ ।
అఙ్గీకురు  మఞ్జుకుఞ్జవసతేరలమఙ్కమ్   ॥ ౧౦॥

౧౧
గౌడీ
సిచయముదఞ్చయ హృదయాదల్పమ్ ।
విలిఖామ్యద్భుతమకరాకల్పమ్ ॥
ఇహ న హి సఙ్కుచ పఙ్కజనయనే ।
వేశం తవ కరవై రతిశయనే ॥ధ్రువ  ॥
రాధే దోలయ న కిల కపోలమ్ ।
చిత్రం  రచయామ్యహమవిలోలమ్ ॥
తవ వపురద్య సనాతనశోభమ్ ।
జనయతి హృది మమ కఞ్చన లోభమ్ ॥ ౧౧॥

౧౨
ఆసావరీ
తవ చఞ్చలమతిరయమఘహన్తా ।

అహముత్తమధృతిదిగ్ధదిగన్తా  ॥
దూతి విదూరయ కోమలకథనమ్ ।
పునరభిధాస్యే న హి మధుమథనమ్ ॥ధ్రువ  ॥
శఠచరితోఽయం తవ వనమాలీ ।
మృదుహృదయాహం నిజకులపాలీ ॥
తవ హరిరేష నిరఙ్కుశనర్మా ।
అహమనుబద్ధసనాతనధర్మా  ॥ ౧౨॥

౧౩
భైరవః
మణ్డితహల్లీసకమణ్డలాం  
నటయన్ రాధాం చలకుణ్డలామ్  ॥
నిఖిలకలాసమ్పది పరిచయీ ।
ప్రియసఖి  పశ్య నటతి మురజయీ ॥ధ్రువ  ॥
ముహురాన్దోలిత  రత్నవలయమ్ ।
సలయం చలయన్ కరకిశలయమ్ ॥
గతిభఙ్గిభిరవశీకృతశశీ  ।
స్థగితసనాతనశఙ్కరవశీ  ॥ ౧౩॥

౧౪
భైరవః
దామోదరరతివర్ధనవేశే

హరినిష్కుటవృన్దావిపినేశే  ।
రాధే జయ జయమాధవదయితే

గోకులతరుణీమణ్డలమహితే  ॥ధ్రువ  ॥
వృషభానుదధినవశశిలేఖే

లలితాసఖి గుణరమితవిశాఖే ।
కరుణాం కురు మయి కరుణాభరితే ।

సనకసనాతనవర్ణితచరితే  ॥ ౧౪॥

౧౫
ధనాశ్రీః  ।
రాజపురాద్ గోకులముపయాతమ్ ।
ప్రమదోన్మాదితజననీతాతమ్  ॥
స్వప్నే సఖి పునరద్య ముకున్దమ్  ।
ఆలోకయమవతంసితకున్దమ్  ॥ధ్రువ  ॥
పరమమహోత్సవఘుర్ణితఘోషమ్  ।
నయనేఙ్గితకృతమత్పరితోషమ్  ॥
నవగుఞ్జావలికృతపరభాగమ్  ।
ప్రబలసనాతనసుహృదనురాగమ్  ॥ ౧౫॥

౧౬
సౌరాష్ట్రీ
పులకముపైతి  భయాన్ మమ గాత్రమ్  ।
హససి తథాపి మదాదతిమాత్రమ్  ॥
వారయతూర్ణమిమం  సఖి కృష్ణమ్  ।
అనుచితకర్మణి నిర్మితతృష్ణమ్  ॥ధ్రువ  ॥
జానే భవతీమేవ విపక్షామ్ ।
మాముపనీతా యద్ వనకక్షామ్ ॥
అద్య సనాతనమతిసుఖహేతుమ్ ।
న పరిహరిష్యే విధికృతసేతుమ్ ॥ ౧౬॥
అథ రాసః

౧౭
ధనాశ్రీః
కోమలశశికరరమ్యవనాన్తరనిర్మితగీతవిలాస ।

తూర్ణసమాగతవల్లవయౌవతవీక్షణకృతపరిహాస   ॥
జయ జయ భానుసుతాతటరఙ్గమహానట  సున్దర  నన్దకుమార  ।
శరదఙ్గీకృతదివ్యరసావృత  మఙ్గలరాసవిహార  ॥ధ్రువ  ॥
గోపీచుమ్బిత రాగకరమ్బిత మానవిలోకనలీన ।
గుణవర్గోన్నతరాధాసఙ్గతసౌహృదసమ్పదధీన   ॥
తద్వచనామృతపానమదాహృత వలయీకృతపరివార ।
సురతరుణీగణమతివిక్షోభణ ఖేలనవల్గితహార  ॥
అమ్బువిగాహననన్దితనిజజన  మణ్డితయమునాతీర  ।
సుఖసంవిద్ఘన  పూర్ణసనాతన  నిర్మలనీలశరీర ॥ ౧౭॥

౧౮
ధనాశ్రీః
శుద్ధసతీవ్రతవిత్తా   అహమతినిర్మలచిత్తా ।
ప్రథయసి  సుజనవిముక్తం నర్మేదం కిమయుక్తమ్ ॥
మాధవ పరిహర మే పటమేతమ్ ।
యామి జవేన నికేతమ్ ॥ధ్రువ  ॥
యది జానామ్యధితీరం త్వామతిగూఢశరీరమ్ ।
దూరే సూరసుతాయాం సాయం కథముపయాయామ్ ॥
విదధే భవదవనామం చరితం పరిహర వామమ్ ।
వర్త్మ సనాతనముచితం పాలయ ధార్మికరుచితమ్ ॥ ౧౮॥

౧౯
కర్ణాటః
కిం వితనోషి ముధాఙ్గవిభూషణకపటేనాత్ర  విఘాతమ్ ।
సోఢుమహం సమయస్య న సంప్రతి  శక్తా లవమపి పాతమ్ ॥
గోకులమఙ్గలవంశీ
ధ్వనిరుద్గర్జతి   వనగతయే స్మరభూపతిశాసనశంసీ ॥ధ్రువ  ॥
మాధవచరణాఙ్గుష్ఠనఖద్యుతిరయముదయతి   హిమధామా ।

మా గురుజనభయముద్గిర  ముహురియమభవం ధావితకామా ॥
తం సేవితుమిహ పశ్య సనాతనపరమారణ్యజవేశమ్ ।
గోపవధూతతిరియముపసర్పతి భానుసుతాతటదేశమ్ ॥ ౧౯॥

౨౦
కర్ణాటః
స్ఫురదిన్దీవరనిన్దికలేవర 

రాధాకుచకుఙ్కుమభర పిఞ్జర  ।
సున్దరచన్ద్రకచూడ   మనోహర

చన్ద్రావలిమానసశుకపఞ్జర   ॥
జయ జయ జయ గుఞ్జావలిమణ్డిత   ।

ప్రణయవిశ ‍ృఙ్ఖలగోపీమణ్డలవర 
బిమ్బాధరఖణ్డనపణ్డిత   ॥ధ్రువ  ॥

మృగవనితాననతృణవిస్రంసన
కర్మధురన్ధరమురలీకూజిత  ।

స్వారసికస్మితసుషమోన్మాదిత
సిద్ధసతీనయనాఞ్చలపూజిత  ॥

తామ్బూలోల్లసదాననసారస
జామ్బూనదరుచివిస్ఫురదమ్బర ।

హరకమలాసనసనకసనాతన
ధృతివిధ్వంసనలీలాడమ్బర ॥౨౦॥

౨౧
కేదారః
సౌరభసేవితపుష్పవినిర్మిత

నిర్మలవనమాలాపరిమణ్డిత  ।
మద్నతరస్మితకాన్తికరమ్బిత

వదనామ్బుజనవవిభ్రమపణ్డిత   ॥
జయ జయ మరకతకన్దలసున్దర   ।

వరచామీకరపీతామ్బరధర
వృన్దావనజనవృన్దపురన్దర    ॥ధ్రువ  ॥

నవగుఞ్జాఫలరాజిభిరుజ్జ్వల 
కేకిశిఖణ్డకశేఖరమఞ్జుల   ।

గుణవర్గాతులగోపవధూకుల
చిత్తశిలీముఖపుష్పితవఞ్జుల  ॥

కలమురలీక్వణపూరవిచక్షణ
పశుపాలాధిపహృదయానన్దన  ।

గిరిశసనాతనసనకసనన్దన
నారదకమలాసనకృతవన్దన  ॥౨౧॥

౨౨
గౌడీ
యామునజలకణికాభిరుపేతే ।
సఙ్గతముజ్జ్వలకుఞ్జనికేతే    ॥
త్వయి వినిహితవరసౌహృదభారమ్ ।
విహితాపరతరుణీపరిహారమ్ ॥
భజ సఖి వల్లవరాజకుమారమ్  ।
కామితతావకసఙ్గవిహారమ్  ॥ధ్రువ  ॥
నవగుఞ్జాఫలమఞ్జులహారమ్   ।
మాల్యవిహారిమధుపపరివారమ్ ॥
నిర్మలనర్మవిభావనశీలమ్ ।
వల్లవమత్ర  సనాతనలీలమ్ ॥

౨౩
మల్లారః
తరుణీలోచనతాపవిమోచన

హాససుధాఙ్కురధారీ ।
మన్దమరుచ్చలపిఞ్ఛకృతోజ్జ్వల 

మౌలిరుదారవిహారీ ॥
సున్దరి  పశ్య మిలతి వనమాలీ ।

దివసే పరిణతిముపగచ్ఛతి సతి
నవనవవిభ్రమశాలీ  ॥ధ్రువ  ॥

ధేనుఖురోద్ధుతరేణుపరిప్లుత 
ఫుల్లసరోరుహదామా  ।

అచిరవికస్వరలసదిన్దీవర
మణ్డలసున్దరధామా   ॥

కలమురలీరుతికృతతావకరతి-
రత్ర దృగన్తతరఙ్గీ ।

చారుసనాతనతనురనురఞ్జన
కారిసుహృద్గణసఙ్గీ  ॥౨౩॥

౨౪
ధనాశ్రీః
యద్యపి సమాధిషు విధిరపి పశ్యతి

న తవ నఖాగ్రమరీచిమ్  ।
ఇదమిచ్ఛామి నిశమ్య తవాచ్యుత

తదపి కృపాద్భుతవీచిమ్ ॥
దేవ భవన్తం వన్దే ।

మన్మానసమధుకరమర్పయ నిజ
పదపఙ్కజమకరన్దే ॥ధ్రువ  ॥

భక్తిరుదఞ్చతి యద్యపి మాధవ
న త్వయి మమ తిలమాత్రీ ।

పరమేశ్వరతా తదపి తవాధిక
దుర్ఘటఘటనవిధాత్రీ  ॥

అయమవిలోలతయాద్య సనాతన
కలితాద్భుతరసభారమ్ ।

నివసతు నిత్యమిహామృతనిన్దిని

విన్దన్మధురిమసారమ్  ॥౨౪॥
అథ నాయికాభేదాః
అథాభిసారికా వాససజ్జాప్యుత్కణ్ఠితా   తథా ।
విప్రలబ్ధా  ఖణ్డితా  చ కలహాన్తరితా పరా ॥
ప్రోషితప్రేయసీ   ప్రోక్తా  తథా స్వాధీనభర్తృకా ।
ఇత్యష్టౌ నాయికాభేదా రసతన్త్రే ప్రకీర్తితాః   ॥
తత్రాభిసారికా
యా పర్యుత్సుకచిత్తాతిమదేన మదనేన చ ।
ఆత్మనాభిసరేత్ కాన్తం సా భవేదభిసారికా ॥

౨౫
ధనాశ్రీః
త్వం కుచవల్గితమౌక్తికమాలా  ।
స్మితసాన్ద్రీకృతశశికరజాలా  ॥
హరిమభిసర సున్దరి  సితవేశా ।
రాకారజనిరజని గురురేషా ॥ధ్రువ  ॥
పరిహితమాహిషదధిరుచిసిచయా ।
వపురర్పితఘనచన్దననిచయా  ॥
కర్ణకరమ్బితకైరవహాసా   ।
కలితసనాతనసఙ్గవిలాసా  ॥౨౫॥
అథ వాసకసజ్జా
భవేద్ వాసకసజ్జాసౌ  సజ్జితాఙ్గరతాలయా   ।
నిశ్చిత్యాగమనం భర్తుర్ద్వారేక్షణపరాయణా  ॥

౨౬
కల్యాణః
కుసుమావలిభిరుపస్కురు తల్పమ్ ।
మాల్యం చామలమణిసరకల్పమ్ ॥

ప్రియసఖి  కేలిపరిచ్ఛదపుఞ్జమ్  ।
ఉపకల్పయ సత్వరమధికుఞ్జమ్  ॥ధ్రువ  ॥
మణిసమ్పుటముపనయ తామ్బూలమ్ ।
శయనాఞ్చలమపి పీతదుకూలమ్ ॥
విద్ధి సమాగతమప్రతిబన్ధమ్   ।
మాధవమాశు సనాతనసన్ధమ్  ॥౨౫॥
అథోత్కణ్ఠితా
సా స్యాదుత్కణ్ఠితా  యస్యా వాసం నైతి  ద్రుతం  ప్రియః  ।
తస్యానగమనే హేతుం చిన్తయన్త్యా శుచా భృశమ్ ॥

౨౭
ఆసావరీ
కిము చన్ద్రావలిరనయగభీరా  ।
న్యరుణదముం రతివీరమధీరా ॥
అతిచిరమజని రజనిరతికాలీ ।
సఙ్గమవిన్దత   న హి వనమాలీ ॥ధ్రువ  ॥
కిమిహ జనే ధృతపఙ్కవిపాకే ।
విస్మృతిరస్య బభూవ వరాకే ॥
కిముత సనాతనతనురలఘిష్ఠమ్  ।
రణమారభత సురారిభిరిష్టమ్  ॥౨౭॥
అథ విప్రలబ్ధా
యస్యా దూతీం స్వయం ప్రేష్య  సమయే నాగతః ప్రియః  ।
శోచన్తీ తం వినా దుఃస్థా విప్రలబ్ధా  తు సా స్మృతా ॥

౨౮
గౌడీ
కోమలకుసుమావలీకృతచయనమ్ ।
అపసారయ రతిలీలాశయనమ్ ॥

శ్రీహరిణాద్య  న లేభే శమయే ।
హన్త జనం సఖి శరణం కమయే ॥ధ్రువ  ॥
నిధృతమనోహరగన్ధవిలాసమ్  ।
క్షిపయామునతటభువి పటవాసమ్ ॥
లబ్ధమవేహి  నిశాన్తిమయామమ్ ।
ముఞ్చ సనాతనసఙ్గతికామమ్  ॥౨౮॥
అథ ఖణ్డితా
అన్యయా సహ కాన్తస్య దృష్టే సమ్భోగలక్షణే ।
ఈర్ష్యాకషాయితాత్మాసౌ  ఖణ్డితా  ఖలు కథ్యతే ॥

౨౯
రామకేలిః
హృదయాన్తరమధిశాయితమ్ । రమయ జనం నిజదయితమ్ ॥
కిం ఫలమపరాధికయా । సంప్రతి  తవ రాధికయా ॥
మాధవ పరిహర పటిమతరఙ్గమ్  ।
వేత్తి న కా తవ రఙ్గమ్  ॥ధ్రువ  ॥
ఆఘూర్ణతి  తవ నయనమ్ ।యాహిఘటీం భజ శయనమ్ ॥
అనులేపం రచయాలమ్ । నశ్యతు నఖపదజాలమ్ ॥
త్వామిహ విలసతి బాలా ।ముఖరసఖీనాం మాలా ॥
దేవ సనాతన వన్దే । న కురు విలమ్బమాలిన్దే ॥౨౯॥

౩౦
యాం సేవితవాన్ అసి జాగరీ ।
త్వామజయత్ సా నిశి నాగరీ ॥
కపటమిదం తవ విన్దతి  హరే ।
నావసరం పునరాలినికరే ॥ధ్రువ  ॥
మా కురు శపథం గోకులపతే ।

వేత్తి చిరం కా చరితం న తే ॥
ముక్తసనాతనసౌహృదభరే ।
న పునరహం త్వయి రసమాహరే ॥ ౩౦॥
అథ కలహాన్తరితా
నిరస్తో మన్యునా కాన్తో నమన్నపి యయా పురః ।
సానుతాపయుతా దీనా కలహాన్తరితా భవేత్ ॥

౩౧
లలితః
నాకర్ణయమతిసుహృదుపదేశమ్  ।
మాధవచాటుపటలమపి లేశమ్ ॥
సీదతి సఖి మమ హృదయమధీరమ్ ।
యదభజమిహ న హి గోకులవీరమ్ ॥ధ్రువ  ॥
నాలోకయమర్పితమురుహారమ్ ।
ప్రణమన్తం  చ దయితమనువారమ్ ॥
హన్త సనాతనగుణమభియాన్తమ్ ।
కిమధారయమహమురసి న కాన్తమ్ ॥ ౩౧॥
అథ విరహిణీ ప్రోషితప్రేయసీ 
కుతశ్చిత్ కారణాద్ యస్యా విదూరస్థో భవేత్ పతిః ।
తదనాగమదుఃఖార్తా సా స్యాత్ ప్రోషితభర్తృకా  ॥

౩౨
గౌడీ
కుర్వతి కిల కోకిలకులే ఉజ్జ్వలకలనాదమ్  ।
జైమినిరితి  జైమిన్రితి   జల్పతి సవిషాదమ్ ॥
మాధవ ఘోరే వియోగతమసి నిపపాత రాధా ।
విధురమలినమూర్తిరధికమధిరూఢబాధా ॥ధ్రువ  ॥
నీలనలినమాల్యమహహ వీక్ష్య పులకవీతా ।

గరుడ గరుడ గరుడేత్యభిరౌతి పరమభీతా ॥
లమ్భితమృగనాభిమగురుకర్దమమను  దీనా ।
ధ్యాయతి శితికణ్ఠమపి  సనాతనమనులీనా ॥ ౩౨॥
అథ స్వాధీనభర్తృకా
యస్యాః ప్రేమగుణాకృష్టః   ప్రియః  పార్శ్వం న ముఞ్చతి ।
విచిత్రసమ్భ్రమాసక్తా  సా స్యాత్ స్వాధీనభర్తృకా ॥

౩౩
మల్లారః
పత్రావలిమిహ  మమ హృది గౌరే ।
మృగమదబిన్దుభిరర్పయ  శౌరే ॥
శ్యామల సున్దర  వివిధవిశేషమ్ ।
విరచయ వపుషి మమోజ్జ్వలవేశమ్  ॥ధ్రువ  ॥
పిఞ్ఛముకుట మమ పిఞ్ఛనికాశమ్ ।
వరమవతంసయ కున్తలపాశమ్ ॥
అత్ర సనాతన శిల్పలవఙ్గమ్  ।
శ్రుతియుగలే  మమ లమ్భయ సఙ్గమ్  ॥ ౩౩॥

౩౪
వసన్తరాగః
కిమయం రచయతి నయనతరఙ్గమ్  ।
కైరవినీ  న హి భజతి పతఙ్గమ్  ॥
వారయమాధవముద్యదనఙ్గమ్  ।
స్పృశతి యథాయం న సఖి మదఙ్గమ్  ॥ధ్రువ  ॥
కమ్పికరాన్ మమ పతతి లవఙ్గమ్  ।
త్వమపి తథాపి న ముఞ్చసి రఙ్గమ్  ॥
కమపి సనాతనధర్మమభఙ్గమ్  ।
న పరిహరిష్యే హృది కృతసఙ్గమ్  ॥ ౩౪॥

౩౫
భైరవరాగః
అపఘనఘటితఘుసృణఘనసార ।
పిఞ్ఛఖచితకుఞ్చితకచభార ॥
జయ జయ వల్లవరాజకుమార  ।
రాధావక్షసి హరిమణిహార ॥ధ్రువ  ॥
రాధాధృతిహరమురలీతార ।
నయనాఞ్చలకృతమదనవికార ॥
రసరఞ్జితరాధాపరివార  ।
కలితసనాతనచిత్తవిహార ॥ ౩౫॥

౩౬
కర్ణాటరాగః , ఏకతాలీ తాలః
సున్దరి  సాధ్వీ త్వమిహ కిశోరీ ।
తత్ కథమసి వద గోష్ఠపురన్దరనన్దన    హృన్మణిచౌరీ ॥
న హి సఙ్గోపయ  పరధనమధునా త్వం విదితా కులపాలీ ।
లలితాసఖి కురు కరుణాం సీదతి కన్దరభువి  వనమాలీ ॥
అయి రమణీమణి రమణీయం మణిమర్పయ పునరావలమ్బమ్ ।
బహ్వతు నిరాకులమతికృపయా తవ హరిపరిజననికురమ్బమ్ ॥
దూతీయుగమిదమవనమతి స్వయమవనిలుఠితకచజుటమ్ ।
తన్వి సనాతనసౌహృదమనుసర విస్తారయ న హి కూటమ్ ॥ ౩౬॥

౩౭
మల్లారరాగః , ఏకతాలీ తాలః
రాధే కలయ హృదయమనుకూలమ్ ।
దలతి దృగఞ్చలశరహతహృత్ తవ గోకులజీవితమూలమ్ ॥ధ్రువ  ॥
శీలితపఞ్చమగీతిరదక్షిణపాణిసరోరుహహంసీ ।

తనుతే సామ్ప్రతమస్య మునివ్రతమరతిభరాదివ  వంశీ ॥
భ్రమదిన్దిన్దిరవృన్దవికర్షణపరిమలపటలవిశాలా      ।
పతితా కణ్ఠతటాదభిశుష్యతి  తస్య వనే వనమాలా ॥
అదయే దధతీ తనురపి తనుతాం తస్య సముజ్ఝితలీలా  ।
శీర్యతి కన్దరధామ్ని  సనాతనహృదయానన్దనశీలా  ॥ ౩౭॥

౩౮
వసన్తరాగః
మధురిపురద్య వసన్తే ।
ఖేలతి గోకులయువతిభిరుజ్జ్వలపుష్పసుగన్ధదిగన్తే   ॥ధ్రువ  ॥
ప్రేమకరమ్బితరాధాచుమ్బితముఖవిధురుత్సవశాలీ  ।
ధృతచన్ద్రావలిచారుకరాఙ్గులిరిహ   నవచమ్పకమాలీ ॥
నవశశిరేఖాలిఖితావశాఖాతనురథ లలితాసఙ్గీ ।
శ్యామలయాశ్రితబాహురుదఞ్చితపద్మావిభ్రమరఙ్గీ   ॥
భద్రాలమ్బితశైవ్యోదీరితరక్తరజోభరధారీ   ।
పశ్య సనాతనమూర్తిరయం ఘనవృన్దావనరుచికారీ  ॥ ౩౮॥
(౩౯]

@౧
వసన్తరాగః
ఋతురాజార్పితతోషరఙ్గమ్  ।
రాధే భజ వృన్దావనంరఙ్గమ్   ॥ధ్రువ  ॥
మలయానిలగురుశిక్షితలాస్యా ।
నటతి లతాతతిరుజ్జ్వలహాస్యా  ॥
పికతతిరిహ వాదయతి మృదఙ్గమ్  ।
పశ్యతి తరుకులమఙ్కురదఙ్గమ్  ॥
గాయతి భృఙ్గఘటాద్భుతశీలా  ।
మమ వంశీవ సనాతనలీలా ॥ ౩౯॥

౪౦
వసన్తరాగః
విహరతి సహ రాధికయా రఙ్గీ ।
మధుమధురే వృన్దావనరోధసి  హరిరిహ హర్షతరఙ్గీ  ॥ధ్రువ  ॥
వికిరతి యన్త్రేరితమఘవైరిణి   రాధా కుఙ్కుమపఙ్కమ్ ।
దయితామయమపి సిఞ్చతి మృగమదరసరాశిభిరవిశఙ్కమ్ ॥
క్షిపతి మిథోయువమిథునమిదం నవమరుణతరం పటవాసమ్ ।
జితమితి జితమితి ముహురపి జల్పతి కల్పయదతనువిలాసమ్ ॥
సుబలో రణయతి ఘనకరతాలీ జితవాన్ ఇతి వనమాలీ ।
లలితా వదతి సనాతనవల్లభమజయత్  పశ్య మమాలీ ॥ ౪౦॥

౪౧
ధనాశ్రీః
రాధా సఖి జలకేలిషు నిపుణా ।
ఖేలతి నిజకుణ్డే మధురిపుణా ॥ధ్రువ  ॥
కుచపటలుణ్ఠననిర్మితకలినా  ।
ఆయుధపదవీయోజితనలినా ॥
దృఢపరిరమ్భణచుమ్బనహఠినా ।
హిమజలసేచనకర్మణి కఠినా ॥
సుఖభరశిథిలసనాతనమహసా ।
దయితపరాజయలక్షణసహసా ॥

౪౨
ధనాశ్రీః
రాధే నిజకుణ్డపయసి  తుఙ్గీకురు  రఙ్గమ్  ।
కిం చ సిఞ్చ పిఞ్ఛముకుటమఙ్గీకృతభఙ్గమ్   ॥ధ్రువ  ॥
అస్య పశ్య ఫుల్లకుసుమరచితోజ్జ్వలచూడా   ।
భీతిభిరతినీలనివిడకున్తలమను గూఢా ॥

ధాతురచితచిత్రవీథిరమ్భసి  పరిలీనా ।
మాలాప్యతిశిథిలవృత్తిరజని భృఙ్గహీనా  ॥
శ్రీసనాతనసుమణిరత్నమంశుభిరపి  చణ్డమ్  ।
భేజే ప్రతిబిమ్బభావదమ్భీ  తవ గణ్డమ్  ॥ ౪౨॥
ఇతి శ్రీరూపగోస్వామివిరచితస్తవమాలాయాం  గీతావలీ సమాప్తా ।

Gitavali

